
Ma loko o na Kula Kaiapuni, ke ho‘okahua ‘ia nei n6 na ha‘awina ma
luna o kekahi ‘ike o waho o ko Hawai‘i pae. | loko o kéia palapala,
ua kalai ‘ia ‘ekolu mo‘olelo kupuna e a‘o ‘ia nei ma loko o na Kula
Kaiapuni e unuhi ai i kekahi ‘ike mai loko mai. Ma kéia kalai ‘ana i
ua mau mo‘olelo 13, ua ‘6‘ili maila ke ‘ano like o kekahi ka‘ina ‘ike
o loko o na mo‘olelo a pau a ‘ekolu. | ka ‘anoni ‘ia ‘ana o ka ‘ike
mai loko mai o na mo‘olelo ‘ekolu i ‘ike ai n6 ho'i i ka waiwai o na
mo‘olelo i ha‘awina e a‘o ai i na haumana Kaiapuni. ‘O ka mea waiwai
loa i ‘ike ‘ia, he iwikuamo‘o like ko lakou mo‘olelo a pau. Na kéia
iwikuamo‘o e lilo ‘o ia ka iwikuamo‘o o na ha‘awina Kaiapuni a pau.
I iwikuamo'o ia e pa‘a ai ka ‘ikena Hawai‘i no na ha‘awina Kaiapuni a

pau. | iwikuamo‘o Hawai'i.

WEHEWEHENA

¢ Auhea ‘oukou, e na pua Hawai'‘i, e koe nei mai ke one kahakaha o Keawe a i na
pupt pae o Kahelelani. Aloha pumehana. He mea nui nd mo‘olelo Hawai‘i.
Wahi a Poepoe (1906):

E hoomaopopoia, he lahui kakou me ko kakou Moolelo
Kahiko, i ano like loa me ka moolelo kahiko o ka lahui
o Helene; a he mau mele kahiko ho‘i ka ko kakou mau
kupuna i like aku a i oi aku nohoi ko lakou hiwahiwa ame
ke kilakila i ko na mele kaulana loa o ua lahui Helene nei.
Ua piha ko kakou mau mele me na hoonupanupa ana a ia
mea he aloha; piha me na keha ana no na hana koa a wiwo
ole a ko kakou poe ikaika o ka wa kahiko; ka lakou mau
hana kaulana; ko lakou ola ana ame ko lakou make ana. Aia
maloko o ko kakou Moolelo Kahiko na Mele ame na Pule
Wanana, na mele ha‘i-kupuna a kuauhau hoi.

Mai ka wa mai o Papahdanaumoku laua ‘o Wikea, ua‘ike ‘ia ke akamai a me ka
na‘auao o ni Hawai‘i ma ni mo‘olelo. Ma ia mau makahiki mai i ktinewa akula,
ua hele a manomano ka ‘ike o ke kupa ‘6iwi o nei pae ‘aina. ‘A‘ole no a he ala ka
na‘auao i hele ‘ole ‘ia e ko kikou mau kiipuna aloha. Na ia mau mo‘olelo né i
ho‘oili i ua na‘auao ala ma luna mai o na hanauna i ka‘i maila ma hope. I loko né
na‘e o ka loa‘a ‘ole o na kula, na puke, na penikala, a me na mea ‘€ a‘e a pauipilii
ia mea ‘o ka na‘auao i kéia mau 13, ua na‘auao né nia kama Hawai‘i.

He HA‘AWINA KA MO‘OLELO

I loko o ka palapala ‘o How Legends Were Taught (Pukui, n.d.), kakau maila ‘o
Pukui e pili ana i ke a‘o ‘ana i ka ho‘opa‘ana‘au mo‘olelo. Wehewehe ‘o ia i ke
ka‘ina a‘o o ka haumana e a‘o maoli ana i na mo‘olelo a me ke ‘ano o ke koho ‘ia
‘ana o ka haumana. ‘Olelo ‘o ia ua koho pono ‘ia ka haumana no ka mea he mea
maoli n6 ka waiwai loa o ka mo‘olelo i ka po‘e nona ia mo‘olelo. ‘A‘ole i wala‘au
wale ‘ia ka ‘ike htina o ia mau mo‘olelo ma ‘6 a ma ‘ane‘i. Ua kia‘i pono ‘ia na
mo‘olelo o lilo i3 ha‘i (n.d., ‘ao‘ao 1).

I loko o kona ‘ohana, ‘o Kawena Pukui ka i a‘o ‘ia i na mo‘olelo. ‘Oiai he mau inoa
‘ohana ka i komo i loko o ke a‘o i kona wa i a‘o ai, ‘o ka pololei o ka mo‘olelo ka
mea nui. ‘A‘ole ke ‘ano ho‘omikolohua wale no o ka ha‘i mo‘olelo ‘o ka mea nui
(n.d.,‘a. 2). Kako‘o pt ‘o Ka‘aihue (2010). Kikau ‘o ia, ma ka ‘clelo wale n6 i ka‘a ai
ka ‘ike mai kekahi hanauna a i kekahi, a he nui loa na ‘oihana kapu ki‘eki‘e i pili i
ka ‘6lelo ‘ana. Ko‘iko‘i loa ka ho‘opa‘ana‘au pono ‘ana i na mo‘olelo no ka po‘e o ke
au kahiko. Ma ka ho‘opa‘ana‘au i pa‘a ai ka ‘ike kupuna a ili mai kekahi hanauna a
i kekahi. ‘O ia hana ka ha‘awina mua a na keiki o ke au kahiko. ‘Ekolu pahuhopu
nui e ho‘oké ‘ia ma o ke a‘o ‘ana i ka ho‘opa‘ana‘au: ka ho‘olohe pono, ke kualena
i ka no‘ono‘o, a me ka ho‘opili ‘dlelo (Pukui, 1980, ‘a. 48). I ke au ma mua, he
ha‘awina nui ka mo‘olelo.

‘O ka ‘ike i komo pii i loko o na mo‘olelo kekahi ha‘awina nui. He ‘ike e a‘o ai i
ke ‘ano o ka wa i holo ai ka mo‘olelo. He ‘ike na ho‘i mai na kipuna mai e a‘o ai
kakou Hawai'‘i i ko kakou ‘ano pono‘i iho. ‘O kekahi kumu nui kéia e loa‘a ai ia
mea he mo‘olelo. Ua a‘o ‘ia na mea kikau mo‘olelo ma o ka mo‘olelo a péla aku no
lakou i a‘o aku ai i na hanauna ma hope mai o lakou. Ma muli o ka pili o kéia mau
mo‘olelo i ke ‘ano o ka nohona o ka wa ma mua, ke mana‘o nei kéia mea kakau ua
ho‘ohana ‘ia na mo‘olelo i ha‘awina e a‘o ‘ia ai na kumuhana ko‘iko‘i no na wa ma
hope. Ma ka ho‘ohalikelike pti ‘ia o ke ‘ano o na ha‘awina kupuna a me ke ‘ano o
na ha‘awina o kéia manawa ma na kula ‘clelo Hawai‘i, ‘o ia ho‘i n kula Kaiapuni,
he ‘ano ‘oko‘a ko na ‘ano ha‘awina e a‘o ‘ia nei.

No NA HA‘AWINA KAIAPUNI E LOA‘A NEI

Heluhelu a‘ela au i kekahi mea hoihoi loa a Walker (2003) i kakau ai e pili ana
i na ha‘awina e loa‘a nei i kéia wa ma loko o na kula. Ho‘ike ‘o ia, he mau mea
ko‘iko‘i loa na ha‘awina a me ni kanaka e ho‘omakaukau ana i na ha‘awina no ka
mea he mau ha‘awina e ulu pono ai na hanauna hou. Ho‘omau ‘o ia, he mea pt
na ha‘awina e a‘o ai na keiki i ko lakou ‘ano pono‘i. Kakulu ‘ia ko lakou ‘ikena ma
ni ha‘awina e a‘o ‘ia nei ma ke kula. He ‘lelo ko‘iko‘i kéia no ka mea ua ahuwale
ke ‘ano nui loa o ke kuleana e ‘auamo ‘ia nei e na kula kaiapuni ‘oiai na na kula e
ho‘oholo i nd ha‘awina e pono ai nd haumina me ke kako‘o ‘ole ‘ia e ka ‘Oihana
Ho‘ona‘auao. Eia kekahi, ke ho‘oholo nei na kula me ka loa‘a ‘ole o na ha‘awina he
nui e koho ai, kohu mea ala ‘a‘ole ia he koho.

Ma ka ‘olelo ‘ana a Kau‘i Sang (ninauele, Nowemapa 5, 2011), ‘o ia kekahi o na
luna o ke ke‘ena kaiapuni ma ka ‘Oihana Ho‘ona‘auao, ‘clelo maila ‘o ia no ke
kalana nele loa o ka papahana i ka lawa ‘ole o na ha‘awina i unuhi ‘ole ‘ia mai ka
‘6lelo Pelekania mai. Ho‘ike mau ‘ia no ka unuhi pinepine ‘ia o ka hapanui o na
ha‘awina Kaiapuni e loa‘a nei i kéia manawa mai kekahi ‘clelo mai. He emi loa na
ha‘awina i ho‘omakaukau ‘ia e kekahi po‘e ‘6lelo Hawai‘i no na haumana ‘clelo
Hawai‘i.

He pono no ka ho‘omikaukau ‘ana i ni ha‘awina he nui hou aku no na kula
Kaiapuni. He mea ia e ho‘omaika‘i ai i ka papahana holo‘oko‘a e mau ai ka ‘ikena
Hawai‘i i na ha‘awina. Palapala pGi mai nei ‘o Warner (1996) i kéia mana‘o like.
Ho'ike ‘o ia ‘o ka lawa ‘ole o ka nui o na ha‘awina kekahi pilikia nui loa e pa‘akiki
ai ke a‘o ‘ana ma na kula kaiapuni. Pilikia nd kumu i ka ho‘omakaukau ‘ana i ka
lakou ha‘awina pono‘i i kéla a me kéia makahiki kula ‘oiai ‘a‘ohe mea ‘@ a‘e e koho
ai (‘a. 31). He kapiliki‘i n6 ho‘i ka nohona kumu Kaiapuni i kéia mau 13, aka he
nohona wiwo‘ole no na‘e. I loko né o ke emi mau ‘ana o na ha‘awina Kaiapuni mai
kinohi mai o ka papahana, aia n6 kekahi mau papahana ho‘omakaukau ha‘awina
e loa‘a nei i kéia manawa. I nd mahele ma hope pono iho, e wehewehe ‘ia aku
ana e pili ana i na ‘ano ha‘awina Kaiapuni e loa‘a nei e ‘ike ai i ke kumu o ke ala e
holomua ai kakou.

No na Mo‘olelo i Ho‘ano Hou ‘Ga

[ ka makahiki 1949, ua ho‘omaka ‘ia ke kau hou ‘ana o ka mana‘o o ka po‘e kilai ‘clelo
ma luna o ka ‘6lelo Hawai‘i. Hai ‘ia akula ‘o Mary Kawena Pukui laua ‘o Samuel
Elbert e ke aupuni o ka Panala‘au ‘o Hawai‘i e ho‘ano hou i puke wehewehe ‘clelo
Hawai‘i hou na ka po‘e o Hawai‘i. Ua ho‘ohana nui ‘ia a nana nui ‘ia na hua‘élelo
i ‘ohi‘ohi mua ‘ia e Lorrin Andrews ma ka makahiki 1865. Ma hope o kekahi wa
‘ano 16‘thi, hua maila ka laua mau hana nui, a i ka makahiki 1986, ua puka akula
ka laua puke wehewehe ‘clelo Hawai‘i. ‘O kekahi o na mea hou loa i komo i loko
o kéia puke wehewehe ‘Glelo ka ‘okina a me ke kahakd (Schiitz, 1994, ‘a. 230-231).
Ma mua o kéia puke, ‘a‘ole i puka mai ka ‘okina a me ke kahako me kéia nei. Ua
hana ‘a i ‘ano kokua no ka po‘e ‘ike ‘ole i ka ‘Glelo Hawai‘i, ‘oiai ua like ka pela
‘ana o kekahi o na hua ‘dlelo ma mua me ka ‘oko‘a iki o ka puana ‘ia ‘ana o ia mau
hua ‘clelo. Ua lilo ia ‘ano pela ‘ana ‘o ia ka pela pololei ‘ana i ka mana‘o o ka po‘e
haumana o ia wa i a‘o i kéla ‘ano pela ‘ana.

He mea nui pa kéia ‘ano pela ‘ana ma ka wa i ho‘okumu ‘ia ai ka papahana
Kaiapuni i ka makahiki 1987 no ka mea ua mana‘o ‘ia ihola e ka po‘e i ho‘okumu
i ka papahana, péia e a‘o ai i na keiki. A‘o ‘ia ke keiki e like me ke a‘o ‘ia ‘ana o ka
makua i na ‘clelo oko‘a ma ni kula nui ma ke ‘ano he ‘clelo ‘elua. Hana ‘ia péia
‘oiai ‘o ia wale no ka loa‘a, a ‘o ka wa ia i ‘ike ‘ole ai ka po‘e i ke a‘o ‘ana i na keiki
ma ka ‘dlelo Hawai‘i (Warner, 1996). No laila, ma muli o ka hikiwawe loa o ka
ho‘okumu ‘ia o ka papahana Kaiapuni a me ka loa‘a ‘ole o ka manawa a me ke kala
e lawa ai i ka ho‘olako pono ‘ana, ua ‘ano pupudhulu né ka ho‘omakaukau ‘ana i
na ha‘awina. No laila, ‘o ka pa‘i hou ‘ana a me ke kikokiko hou ‘ana me ka pela hou
‘ana i na mo‘olelo kahiko ka hana e loa‘a mai ai kéia ‘ano ha‘awina. Ua hana ‘ia kéia
i mau puke e heluhelu ai na haumana mua o ka papahana.

Na ni polopeka a me na kumu o ke Kulanui o Hawai‘i ma Hilo i alaka‘i i kéia
papahana ho‘omakaukau ha‘awina. Ua ho‘okumu lakou i ka Hale Kuamo‘o,
he ‘oihana ho‘omakaukau ha‘awina, me ke kala ‘aha ‘6lelo i ka makahiki 1989
(Hale Kuamo‘o, 2011). ‘O ia hale kahi i puka mai ai na ‘ano ha‘awina like ‘ole me ke
kako‘o ‘ia e ke ke‘ena ‘6lelo Hawai‘i o ua kula nui. Ua ho‘omaka lakou ma ka ho‘ola
hou ‘ana i na mo‘olelo kahiko me ka mana‘o e ho‘i na haumana i ka piko o ka ‘clelo
a me ka lahui. Nui na puke heluhelu i loa‘a ma muli o kéia papahana waiwai nei.
Na ka Hale Kuamo‘o i ho‘olako i na kula Kaiapuni me na puke heluhelu he nui
‘oiai ua nele loa i ka loa‘a ‘ole o na puke heluhelu. Ma ia manawa, ua ulu né na
ha‘awina e a‘o ai i ka ‘6lelo Hawai‘i a me ka heluhelu.

Unuhi ‘ae...

Ho‘ike ‘ia a‘e nei ke ‘ano nele loa o ke papahana kaiapuni i ka lawa ‘ole o na
ha‘awina mai ka ho‘omaka ‘ana mai o ka papahana. Aka he oia mau no ka nele
a hiki i kéia wa ‘and (‘Aha Kauleo, 2011). Mai kinohi mai, ua unuhi ‘ia na ‘ano
ha‘awina ‘6lelo Hawai‘i he nui loa mai na ha‘awina ‘6lelo haole. ‘O kekahi pilikia
nui kéia e ‘ike mau ‘a nei i loko o ka ‘Oihana Ho‘ona‘auao o ka moku‘aina
holo‘oko‘a. Unuhi ‘ia na ha‘awina, na ana ho‘ohalikelike, a me na ho‘ike (D. K.
Sang, ninauele, Nowemapa 5, 2011). He pilikia nui kéia ‘oiai he mau hua ‘clelo
Hawai‘i wale no6 ke ho‘ike ‘1a nei ma na mea i unuhi ‘a. ‘A‘ole na‘e e ola ka ‘clelo
Hawai‘i ma ka hua ‘6lelo wale né. Ola ‘o ia i n3 mana‘o e ‘upu mai ana ma ka ‘clelo
Hawai‘i ‘ana. Na ka ‘6lelo Hawai‘i e alaka‘i i ka no‘ono‘o o ka po‘e nana ia ‘Glelo.

Noi‘i nui akula o Joshua Fishman (1991) i na hana e ho‘oka ai i ka pau koke ‘ana
o na ‘olelo ‘6iwi o ka honua. Kakau no hoi ‘o ia e pili ana i na hana e ola pono ai
na ‘Olelo like ‘ole. ‘O ka pilina o kekahi ‘Glelo i na loina o ka lahui nana ia ‘clelo
kekahi mea nui e ola ai ia ‘6lelo. Kuhikuhi pti ‘o ia i ka lima nui ‘ia o na ‘6lelo ‘Giwi
e na aupuni o na ‘dina o ia ‘dlelo. I kona mana‘o, ma loko o ‘Amelika kahi e pau ai
na ‘Olelo he nui i ke ‘ano o ka ho‘oholo ‘ana o ka po‘e lehulehu no ka po‘e a pau. E
ho‘okae ‘ia ana né na lahui ‘6iwi ma ia ‘ano ho‘oholo ‘ana ma muli o ke emi loa o
ka po‘e o ia 1ahui. Ina e waiho ‘ia no ke aupuni a me ka lehulehu nui ke kuleana e
ho‘dla i kekahi ‘Glelo, e koho ana ke aupuni a me ka nui po‘e i ka ‘6lelo laha loa o
ka ‘@ina. A ‘a‘ole e ka‘a ke kiko‘o a me ke kokua i ni ‘Glelo ‘oko‘a a hala loa lakou.
Pé&ia no ka ‘6lelo Hawai‘i ma hope o ke ki ‘ana o ‘Amelika ma luna o kakou.

‘Ae pt maila ‘o No‘eau Warner (1996), ma ka ‘clelo pa ‘ana he hana kéia na ke
aupuni e ho‘oka‘awale ai i ka ‘6lelo a me ni loina o ia ‘6lelo i ka po‘e nana kéla
‘Olelo. ‘O ka ho‘okolonaio ‘ia ihola nd ia o ia po‘e. Ina e mana‘o ka po‘e ‘6iwi o
kekahi ‘@ina e like me ka po‘e ho‘okolonaio, ina né ko lakou ho‘okolonaio ‘ana
ia lakou iho nd mai ia hope aku. Péia e luku ai i kekahi 1ahui kanaka, ‘a‘ole wale
nd ka ho‘opau ‘ia ‘ana o kekahi ‘Glelo (‘a. 36). I ko Wong mana‘o (2006), pili loa ka
‘olelo i ke kiiana ‘ike, ke kahua ‘ikena, o ka po‘e lahui nana ia ‘6lelo. Mana‘o ‘o ia
he mea ka unuhi ‘ana e pau ai ka mana‘o Hawai‘i ‘ana a me ka ‘ikena Hawai‘i o ka
po‘e kiipuna. Ho‘ike ‘o ia i kona hopohopo i ka pau loa o ka ‘6lelo kupuna a me ka
‘ikena kupuna ma o kéia ‘ano huli loa ‘ana o ka ‘ikena Hawai‘i (‘a. 243).

Ua nui loa na ha‘awina i unuhi ‘ia mai ka ‘olelo haole mai. I ka makahiki 1992, ua
‘ae maila o Addison-Wesley (1994) i ko ka ‘Oihana Ho‘ona‘auao o Hawai‘i unuhi
‘ana i kekahi puke ha‘awina a lakou. Ma ia manawa, he kékua nui kéia puke i na
kumu o ia manawa. He mea nui i3 lakou ka loa‘a ‘ana mai o kekahi ha‘awina e a‘o
ai i nd kumuhana ‘oko‘a ma waho o ka heluhelu a me ke kiakau ‘ana. Ma muli né
ho‘i o ke kau nui ‘ia ‘ana o ka mana‘o o na kula a me na kumu i ka unuhi ‘ana i
na ha‘awina ‘clelo haole, ua lilo ia hanai hana ma‘amau ia kakou. Ke unuhi mau
‘ia nei n6 kekahi mau papahana ha‘awina pili helu nui loa o kéia au e la‘a me
Investigations a me Singapore Math. Péia pt na hana no na kumuhana ‘é a‘e e a‘o
‘la nei. ‘O ka unuhi ka hana e hana nui ‘ia nei i kéia wa no ka ho‘omakaukau ‘ana i
na ha‘awina no ka papahana Kaiapuni.

Ka Punaewele Kamepiula

He mau paena punaewele hou kéia kahi e loa‘a mai ai na ‘ano ha‘awina ‘clelo
Hawai‘i like ‘ole. ‘O kekahi o na paena kaulana loa ‘o Ulukau.org. Ua hana ‘ia kéia
papahana me ke alu like pt ‘ana o ka Hale Kuamo‘o, Ka Haka ‘Ula O Ke‘elikdlani,
a me ka Hale Waihona Puke ‘Oiwi Hawai‘i o Alu Like, Inc. (Ulukau, 2003). Aia
i loko o kéia paena punaewele na ‘ano puke ‘6lelo Hawai‘i like ‘ole, na ha‘awina
‘Olelo Hawai‘i, a me na ntpepa kahiko. I kéia wa e laha loa nei ka punaewele puni
honua, ‘o na paena punaewele kahi mua e ‘imi ai na kumu e a‘o nei ma na kula
Kaiapuni. He mea pono loa ka ho‘okumu ‘ia ‘ana o kéia ‘ano paena punaewele, eia
na‘e, he ho‘okahi mea ‘apiki loa no ka mea ho‘ulu‘ulu ‘ia kéia mau puke a pau i
kahi like, aka ‘a‘ole kéia he ha‘awina hou. He ‘ano waihona e waiho ai a ha‘awina
Kaiapuni i loa‘a ‘6.

No kA HA‘AwINA HONA 0 KA MOKU‘AINA

“we

Ua kapa ‘ia ka ‘olelo Pelekania he “‘6lelo ho‘omake” (Fishman, 1998, ‘a. 1). Ua kapa
‘ia kéia ‘Olelo péia ma muli o kona ‘ano ‘a‘ai ma luna o na ‘clelo ‘é a‘e o ‘Amelika.
He ‘lelo i laha loa a he nui launa ‘ole ka heluna o ka po‘e e ‘Glelo ana i kéla ‘lelo
ma ke kalana he ‘6lelo mua. He ‘6lelo pa ia o ka po‘e nana i ho‘okahuli hewa i ke
aupuni mo6‘i o Hawai‘i. Ma hope o ke ki1 16‘ihi ‘ana o kéia ‘6lelo ma Hawai‘i a me
ke a‘o ‘ia e na ‘ano lahui like ‘ole 0 Hawai‘i, ua lilo ia ‘lelo ‘o ia ka ‘6lelo maopopo
o na lahui a pau. No laila, emi maila ka ho‘opuka ‘ia o ka ‘6lelo ‘6iwi o Hawai‘i ma
ke kalana he ‘6lelo mua (NeSmith, 2003). I mana‘o kéia e kau nui loa ai ka ‘e‘ehia
o ka mea kakau. Ho‘ike mai nei ‘o Fishman (1998) i ke ‘ano “ho‘omake ‘ia” o na
‘olelo ‘oko‘a o ka honua e like me ka ho‘a‘o ‘ia e ho‘omake i ka ‘6lelo Hawai‘i ma nei
‘aina. ‘Elua mana‘o i ho‘ike ‘ia ma ka ‘olelo haole, ‘o globalization laua ‘o melting
pots, kekahi o na kumu i emi loa ai ka nui o na ‘lelo ‘oko‘a o ka honua.

‘O ka globalization, ‘o ia ho‘i ka ho‘d‘o ‘ana o ka po‘e o ka honua e ‘imi i ho‘okahi
‘ano like. Pili kéia i ke emi ‘ana o ka ‘dlelo ‘ia o ka ‘Glelo Hawai‘i ma Hawai‘i no
ka mea ina ka po‘e Hawai‘i e komo pti i kéia hana ‘imi ‘Glelo like, e nalowale ana
no ka ‘dlelo Hawai‘i. Péia pt ia mea ‘o ka melting pot, no ka mea ‘o ke ‘ano ia o
na kauhale i ka wa i nui ai ka mahi ‘ia o ke ko ma Hawai‘i. Ia wa, ‘imi ‘ia kekahi
‘olelo like i ma‘alahi ai ka wala‘au like ‘ana o ka po‘e. Puka mai nei ka ‘Glelo pa‘i ‘ai

mai loko mai o ia au o ka manawa. Aka na‘e, ma o ka holo loa ‘ana o ka manawa
ua hele a like loa a like ka ‘Glelo pa‘i ‘ai ma Hawai‘i me ka ‘Glelo Pelekania i laha
loa ma ‘Amelika. Ho‘ohana ‘ia ua mau ‘clelo i mau ‘dlelo e ho‘alo ‘ia ai ke kapa ‘ia
o ka ‘olelo Pelekania i ‘Olelo e “ho‘omake” ai i ka ‘clelo Hawai‘i ma ‘ane‘i nei. He
mau hana no ka globalization e pau ai ka ‘6lelo Hawai‘i e like me ka mea a Crystal
(2002) i ho‘ike ai no na hana e pau a make ai kekahi ‘Glelo. Maopopo né ia ia he
mea ma‘amau ka ‘anoni ‘ana o nia ‘6lelo ma ka wa e hui ai ‘elua 1ahui ‘Glelo ‘oko‘a,
aka he ‘ano ‘oko‘a ko ké&ia ‘ano ‘anoni ‘ana ma na ‘aina panala‘au no ka mea ua hiki
mai kekahi po‘e i ka panala‘au no ka ho‘okolonaio ‘ana i ka po‘e ‘6iwi o ia wahi.

Ma ka nana ‘ana i ka pili o kéia mau ‘6lelo i ho‘ike ‘ia a‘e nei me ka papahana kula
Kaiapuni, he mau ‘ike no kéia e hopohopo ai. Ina no e kalai ‘ia kéia mana‘o no
kekahi ““6lelo ho‘omake” a hohonu, e ‘ike ‘ia ana ‘a‘ole e pau ana kekahi ‘clelo i
kekahi ‘dlelo. Ua pili ka pau o kekahi ‘6lelo i ka po‘e nana ia ‘Glelo. Ma Hawai‘i,
‘a‘ole no ka ‘olelo haole ‘o ka pilikia. ‘O ka po‘e nana ia ‘Glelo a me ko lakou mau
mana‘o nui ma ia ‘Glelo ka mole o ka pilikia. Mana‘o mai nei ‘o Thiong’o (1994),
ho‘ohana ka po‘e ho‘okolonaio i ka ‘6lelo i mea e kaohi ‘ia ai ka holomua ‘ana o ka
lahui a lakou i luku ai. Ma kona ‘dina i ‘Apelika, na ka po‘e haole i ho‘ohana i ka
lakou ‘dlelo i ‘lelo e ho‘ona‘auao ai i ka po‘e, i ‘lelo e kakau ai i na kanawai a i
‘lelo e kapa aiika po‘e ‘6iwi i po‘e htipd no ko lakou ‘ike ‘ole i ke ‘ano o lakou haole.

I ka makahiki 1978 ma ka ‘Akikala XV o ka Palapala Kumukanawai o ka moku‘aina
o Hawai‘i i helu kanawai ‘ia ai ka ‘Glelo Hawai‘i i ‘lelo i like kona kalana me ko
ka ‘olelo Pelekania. Mana‘o ‘ia e ka mea kikau i hana kéia e ho‘oponopono ‘a ai
na hewa i kau ‘ino maila ma luna o Hawai‘i ma hope o ke kahuli hewa ‘ia o ke
aupuni mo‘i o Hawai‘i. Aka, he ‘ao‘ao ‘apiki no ko kéia helu kanawai ‘ana i ka
‘6lelo Hawai‘i. A‘oa‘o mai o Gramsci (1999) e maka‘ala i ka no‘ono‘o ‘ana o ka po‘e
i ho‘okolonaio ‘ia e like me ka po‘e nana i ho‘okolonaio ia lakou o lilo auane‘i ko
lakou mau waiwai ‘o ia ka waiwai o ka po‘e i ho‘okolonaio ‘ia. Ma Hawai‘i, h6‘oia ‘ia
ka ‘ikena o ka haole ma o ka mana‘o ‘ana o ka po‘e Hawai‘i e like me ka haole. ‘Tke
pt ‘ia kéia ‘ano ho‘ohalikelike ‘ana ma loko o ka ‘Oihana Ho‘ona‘auao o Hawai‘i.

Ma ka wi i ho‘okumu ‘ia ai ka ‘Oihana Ho‘ona‘auao, ua ho‘opili ‘ia ‘o ia me ke
kino nui o ka ‘Oihana Ho‘ona‘auao pekelala o ‘Amelika. Ma ka iho ‘ana mai o na
kanawai pekelala mai Wakinekona D.C. mai, wiwo wale mai né ka HDOE a hana
lakou kohu kaua ala na Wakinekona ma. ‘O ka mea pahele ka malama mau ‘ana i
ke kauoha pekelala me ka nana ‘ole aku i ke ‘ano ‘oko‘a o na papahana a ke aupuni
o ka moku‘aina ‘o Hawai‘i i ‘dpono ai. Kapa ‘o Chomsky (2004) i kéia ‘ano hana

he “Propaganda Framework.” 1 loko o kéia propaganda framework e a‘o ‘ia ai na
haumana e ho‘okae aku i ka po‘e o ka hapa iki o ka lehulehu a me ka lakou mau
hana. Ua hana ‘ia péia ma o ke a‘o wale ‘ana n6 ma ke ‘ano i ma‘a i ka hapa nui o
ka lehulehu (‘a. 17). Hele na haumana a pau a ma‘a i ke ‘ano laha o ka lehulehu a
poina ke ‘ano pono‘i o lakou. Like pt ko Warner (1996) mana‘o no ka loa‘a o kéia
Mana‘o ‘o ia, he ho‘okae mau ‘ia na ‘ano ha‘awina ‘6iwi a me ka ho‘ona‘auao
Hawai‘i ma ko ka ‘Oihana ho‘okikina ‘ana aku i na kula Kaiapuni e a‘o a loiloi i na
keiki e like me lakou haole (‘a. 31-32).

No laila, he oia mau no ke a‘o ‘ia 0 na mea haole i loko o na kula Kaiapuni ma ke
) . . . 1. . .
ano he haole ma muli o na kauoha mai waho mai. He hana na‘e kéia e ho‘okae nei
i ka ho‘ona‘auao Hawai‘i no ka mea ke kauka‘i ‘ole ‘ia nei ka ho‘ona‘auao Hawai‘i
i‘ano ho‘ona‘auao ilike kona kiilana me ko ‘Amelika ho‘ona‘auao ‘ana. Ma muli o
ka hikiwawe loa o ka ho‘okumu ‘ia o ka papahana Kaiapuni a me ka ho‘olako pono

ole ‘ia e ka ‘Oihana, ho‘ohana maila na kumu i na ha‘awina a pau e loa‘a nei me
ka nana ‘ole aku i ka ‘ikena o ia mau ha‘awina (Warner, 1996, ‘a. 31-32). Wahi a

Warner, ‘a‘ole kéia ‘ano a‘o ‘ana he ‘ano a‘o e pili ai i na pahuhopu o kéia papahana.

He mau pahuhopu ‘oko‘a ko kéia papahana e ho‘okd ‘ole ‘ia nei ma muli o ke ‘ano
lima ikaika ‘ana o ka ‘Oihana i ka papahana.

No kA ‘IkeE o Loko o kA Mo‘OLELO

Ua ho‘olauna ‘ia akula ma mua he ‘ike né ko na mo‘olelo Hawai‘i e ho‘ike ana
i ka po‘e Hawai‘i i ke ‘ano pono‘i o ka lahui. Eia kekahi, ua ho‘ike pa ‘ia ke ‘ano
o na ha‘awina e a‘o ‘ia nei ma na kula Kaiapuni. I makemake ‘ia ka unuhi ‘ana
i ka ‘ike mai loko mai o na mo‘olelo, he mea pono ka loa‘a ‘ana o na ka‘akalai
mo‘olelo. Na kéia mau ka‘akalai mo‘olelo e ho‘olako mai i ko kikou ‘ike ‘ana i
ia mea he ha‘awina kupuna e a‘o aku ai i na haumana o kéia au. Nana ‘ia kekahi
mau mo‘olelo kahiko i ma‘a i na haumana Kaiapuni e hu‘e ai i ia mau ka‘akalai
mo‘olelo. Ma ka maopopo ‘ana o ke ‘ano o kéia mau ka‘akalai mo‘olelo e ho‘omaka
ai ka po‘e Hawai‘i e ‘ike i ke ‘ano like o na hi‘ona mo‘olelo. Penei kekahi mau
ka‘akalai mo‘olelo a‘u i ho‘ohana ai ma ke kalai ‘ana i na mo‘olelo no ka loa‘a ‘ana
mai o ka ‘ike.

ano propaganda framework ma loko nd ho‘i o ka ‘Oihana Ho‘ona‘auao o Hawai‘i.

No ke Kaona

‘O ke ka‘akalai mo‘olelo mua e loa‘a mai ai ‘o ka ‘ike, ‘o ia ho‘i, ‘o ka ‘imi ‘ana i ke
kaona o ni ‘clelo o loko o ka mo‘olelo. He ‘ano ‘dlelo ke kaona i palua kona mau
mana‘o. Eia kekahi mea ho‘ohalikelike. Ina ‘0‘ili mai ka manu iloko o kekahi mele,
oli, a mo‘olelo paha, ‘a‘ole kéla manu he manu wale no. He kane paha e ‘imi ana i
kana pua e mukiki ai! No laila n6 ho‘i, he manu ia mea aka he kane pt ia ma kona
mana‘o palua a kaona n6 ho‘i. ‘O‘ili mau mai kéia mau ‘ano mana‘o i loko o na
mele, ni oli, a me na mo‘olelo o ke au ma mua. Ma o kéia ‘ano ‘6lelo ‘ana e ho‘alo
ai na mo‘olelo i ke kuhi pololei ‘ana i na mana‘o haiki a pau e like me ke ‘ano
hoalo ‘ana a Wong (2006) i hapai ai. ‘O ka mea ‘apiki o kakou i kéia au, ‘a‘ole no i
maopopo loa n3 mana‘o kaona a pau i ho‘dla ‘ia i ke au i kiinewa akula.

I loko o ka mo‘olelo no Kalapana (Nakuina, 1902), he ‘ano kaona ko ka mana‘o o
“iwi.” Ma kéia mo‘olelo, hele akula ko Kalapana makuakane i Kaua‘i e ho‘opapa like
ai me ke ali‘i ho‘opd‘ino ‘o Kalaniali‘iloa. I ke eo ‘ana o ko Kalapana makuakane
i ke ali‘i, kalua ‘a ihola kona kino a ho‘opili ‘ia kona mau iwi i ka pa iwi a puni
ko Kalaniali‘iloa hale ho‘opapa. Ma kekahi mana‘o, he iwi wale né kéia “iwi,” ‘o
ia ho‘i, he mahele kino kéia no ko Kalapana makuakane. Eia né na‘e, he mana‘o
palua no ko kéia hua‘clelo ma nei mo‘olelo. Malama pta ‘ia kéia “iwi” kohu mea
ala he “mana” pt no kona. Ua a‘o ‘ia mai &, he mana ko ka iwi a no laila, e malama
mau ana ‘o Kalapana i ka mana o kona makuakane e like me ka mea ma‘amau o
ia manawa. Pili kéia ‘Olelo ‘ana me ka mea i ho‘ike ‘ia a‘e nei no ka ‘olelo kaulana
‘o Ola na iwi (Pukui, 1983, ‘a. 272). ‘A‘ole wale n6 ‘o Kalapana i ki‘i i ka iwi o kona
makuakane i mea e loa‘a wale ai n6. I mea na iwi e mana ai a e ola ai nd ho‘i kona
‘ohana ma na hanauna ma hope mai ona. He mea ma‘amau kéia malama ‘ia ‘ana o
ni iwi ‘ohana e na ktipuna (Pukui & Elbert, 1986, ‘a. 104). He mea kéia ‘ano mana‘o
palua ‘ia o ka hua‘clelo ‘o iwi e ‘ike ai ho‘i i ke ‘ano palua o ka no‘ono‘o kanaka o ia
wa. Ma kéia ‘olelo ‘ana, a‘o ‘a ‘elua ha‘awina nui ma o ke kaona o ka ‘6lelo. A‘o ‘ia
no ka hi‘i mau ‘ana o na kaipuna ia likou ma ke alo a i ma ke kua n6 ho‘i a me ka
malama ‘ana i na iwi kupuna. He ha‘awina ho‘ohalikelike kéia na ka mea heluhelu
a lohe mo‘olelo e unuhi ai i ka ‘ike mai loko mai o ia mea he mo‘olelo.

Ma ka mo‘olelo no ‘Aukelenuia‘ikti (Fornander, 1994), ua hi‘ipoi ‘ia a ho‘opunahele
‘ia ‘o ‘Aukele e kona makuakane ‘o ‘Tkii. Ma muli o kéia punahele ‘ana o ‘Aukele,
lili loa ihola na kaikua‘ana, a ua hua mai ko lakou huh a lilo i hana ‘ino. Ho‘a‘o
nui akula lakou i ka ho‘omake i3 ‘Aukele a me kona mau kapu i pau ko lakou
huake‘eo mau ‘ana i ka ho‘opunahele ‘ole ‘ia e ka makua. Aka, ‘a‘ole i holo pono

ko lakou mau mana‘o ‘ino. Kiloi ‘ia ‘o ‘Aukele i loko o kekahi lua mo‘o e make ai
i kéna wahi mo‘o, aka ‘o Kamo‘oinanea, ‘o ia ko ka mo‘o inoa, kona kupuna. He
lala kéia mo‘o no ko ‘Aukele mo‘olelo kai‘auhau ‘ohana. Nana i wanana aia‘oia
‘Aukele i na hana e ola ai ‘o ia ma kona holo moana ‘ana me kona mau kaikua‘ana.
I ka wanana ‘ana, ua kéna ‘o ia ia ‘Aukele e ki‘i i lau ‘ape (‘a. 8). A lua‘i ka mo‘o ma
luna o ka lau. He kaona ko ka lau ‘ape a me ka lua‘i. He pale ka lau ‘ape i ka ‘ino
(Pukui & Elbert, 1986, ‘a. 28). Ma ka lua‘i ‘ana, he hana makua ka ka mo‘o no ko
‘Aukele pono. He mana ‘ai ka lua‘i (‘a. 235). Na ka lua‘iia‘oiaia a ho‘ikeiaiaike
ala pono e huaka‘i ai ma luna o ka pale he lau ‘ape. He ho‘ailona kéia mau mana‘o
kaona e ho‘ike ai i ke ‘ano o ko ‘Aukele milama ‘ia ana e kona kupuna. A ua ‘oia‘i‘o
no ka wanana a ka mo‘o.

No na Pilina Mo‘olelo

Ma waena o na mo‘olelo o ka wa ma mua, ua kitkulu ‘ia ka pilina o kekahi mo‘olelo
aikekahi. I kekahiona mo‘olelo, naniinoa o na me‘e mo‘oleloiukuhiinanihana
aname’‘e e hana ana ma na mo‘olelo. Eia a‘e kekahi mau mea ho‘ohalikelike e ‘ike
ai i kéia ka‘akalai mo‘olelo. Nui loa n6é na mo‘olelo e pili pono ana ia Pele, he Akua
no ka luapele. Ak3, e komo pti ana ‘o ia i loko o kekahi mau mo‘olelo, e la‘a ho‘i
‘o Hi‘iakaikapoliopele (Hooulumahiehie, 2006) a me Kamapua‘a (Kahiolo, 1978) e
‘ike ai ka mea heluhelu i ko Pele pilina i na me‘e ‘é a‘e o kekahi mau mo‘olelo. Péia
pt ‘o Pikoiaka‘alala (Fornander, 1916, ‘a. 457). Komo pti ‘o ia i loko o ka mo‘olelo
no Kaapaka‘a (Nakuina, 1991, ‘a. 36) e ho‘opupt ai i ko Keawea‘umi ‘imi ‘ana
ia Paka‘a. I loko o ka mo‘olelo no ‘Aukelenuia‘ikii, ‘o Namakaokaha‘i ke ali‘i o
ka moku ‘o Kalake‘enuiakane a lilo mai ia ‘o ia ka ‘Aukele wahine. Eia n6 na‘e,
kaulana ‘o ia i kona alualu ‘ana ia Pele mai Kahiki mai a i Hawai‘i nei ma kekahi
mo‘olelo ‘oko‘a.

He hana ma‘amau na ni kapuna ka hiina ‘ana a ho‘okomo ‘ana i ka ‘ike i loko
0 ni mo‘olelo no na hanauna hou ma hope mai ma o na pilina mo‘olelo. ‘Elua
‘ano pilina mo‘olelo. ‘O ka mua ka ho‘okomo ‘ana i na inoa e ‘ike ‘ia ai ka pilina
mo‘okti‘auhau a me na hana. Ho‘okomo ‘ia ni inoa ‘Aumakua a Akua né ho‘i i
mea e ‘ike ai ka po‘e i ko lakou ‘ano. No na ‘ohana ‘6iwi, ho‘omana ‘ia na ‘Aumakua
a me na Akua i mea e kdkua a kako‘o ai i ka ‘ohana. Ho‘ike ‘ia ko lakou ‘ano i loko
o ka mo‘olelo e ‘ike ai ka po‘e ho‘omana i ke ‘ano hana e pono ai lakou ‘aumakua.
I ka mo‘olelo no Ka‘ehuikimandopu‘uloa (Uaua, 1870), ho‘ike ‘4a ke kumu o ko
Ka‘ehuiki kapa ‘ia ‘ana he ‘ehu. Ua kapa ‘ia ‘o ia péia no ka ‘ehu pti o ka lauoho

o kekahi o kona mau miakua hanauna ‘o Ka‘ahupahau. He ‘ike ko ‘one‘i no ka
mea he mand malama kanaka ‘o Ka‘ahupahau no Pu‘uloa, O‘ahu. He mand ‘o
Ka‘ehuiki no Panau i Puna, Hawai‘i. Ma kéia pilina e ‘ike ai na ‘ohana o na ‘aina
‘elua i ko lakou pilina kekahi i kekahi a me na mané e hea ai i ka wa e pono ai.
Ma ua mo‘olelo, huaka‘i hele na mané o Hawai‘i i Nu‘uhiwa e kipa ai i ko lakou
‘ohana. Inia he ‘ohana no ka mano, he mo‘olelo kéia e wehewehe ai i ko kéla ‘ohana
pilina i kéia mau mané a me kéia mau wahi.

‘O ka lua o na pilina mo‘olelo ke ka‘ina o ka holona mo‘olelo. I ka mo‘olelo no
‘Aukelenuia‘ikii (Fornander, 1994, ‘ao‘ao 38—40), ho‘ouka ‘ia he kaua ma waena
o ‘Aukele a me kona makua htnowai ‘o Kawahailo. I ka ho‘ouka mua ‘ana i ka
momoku ahi, ua kapa ‘ia ia momoku ‘o ‘Tkua. I ka lua o na momoku, ua kapa
‘ia kéia ‘o Welehu. Ma hope o kéia mau momoku ‘elua a ke kaua, hiki mai ke
kaiko‘eke o ‘Aukele e wehewehe ana i ke kumu e kaua ‘ole ai laua a ua oki ke kaua.
‘O Makali‘i ka inoa o ia kaiko‘eke. No kekahi po‘e ‘ike ‘ole i kéia kumuhana, he
mea ‘ole kéia ka‘ina. Ak3, in3 e nana ‘ia ke ka‘ina o na malama Hawai‘i ma mua
o ka hiki ‘ana mai o ka huihui hoka ‘o Makali‘i, e ‘ike ‘ia ana ke ka‘ina like ma ke
kaua. ‘O ‘Tkua ka mua a laila ‘o Welehu a hiki mai ‘o Makali‘i, pau ke kaua ‘ana.
Ma muli o kéia ka‘ina e ‘ike ai kakou i kekahi kumu e loa‘a ai ke kau ‘o Makahiki
a me kona pilina i ke kaua a me ka ‘ole ma ka hiki ‘ana mai ‘o Makali‘i. He mea
ho‘ohalikelike kéia e ‘ike ai i kekahi ka‘ina kupuna a me ko ka mea ha‘i mo‘olelo/
mea kakau kumu e ho‘oka‘ina ai i ka holona mo‘olelo me kéia nei. Ua ahuwale ma
hope o ka ‘ike ‘ana i kéia ka‘ina, ‘a‘ole loa na mea kakau i pono ho‘okomo wale n6
i ka ‘ike me ka nana ‘ole aku i ke ‘ano o ke komo ‘ana. He ‘ike hohonu pu kéia i
waiho mala ‘ia i loko o kekahi ‘a4pana mo‘olelo.

No ke Kii‘auhau

Aia i loko o na ‘ohana Hawai‘i ka ‘ike e pono ai ia mau ‘ohana. No laila, paia pa
nd ni mo‘olelo. Ho‘okomo ‘ia i loko o ka mo‘olelo na inoa ka‘auhau i pili loa ai i
ka mea nona ka mo‘olelo. Hana ‘ia péia me ka ho‘ike pt ‘ana i ka pilina o ka ‘ike
o kéia mau ‘ohana i ka ‘ike e pono ai ka mea nona ka mo‘olelo. Aia ka ‘ike i loko
o kéia mau pilina e pono pti ai ka mea ho‘olohe a heluhelu i ka mo‘olelo, ‘oiai he
mau mo‘olelo e pili ana i ko kikou mau kapuna. ‘O ke kumu kéia e koho ‘ia ai nei
ka‘akalai mo‘olelo. He mea nui ka ho‘ike ‘ana i ka pilina o ka ‘ike a me na ‘ohana
i pili i kéia ‘ike.

Ma ka ho‘omaopopo ‘ana i na inoa o ka ‘ohana a me ni hana a ia ‘ohana eloa‘a ai ia

‘ike e pono ai ka nohona Hawai‘i. H6‘oia ‘ia i loko 0 na mo‘olelo ka pilina o kakou i
na kaipuna. ‘A‘ole wale no kéia pilina he pilina ‘iewe: he pilina ‘ano, he pilina ‘ike,
a he pilina hana. Ma o ke kakau ‘ana i na mo‘olelo e pili ana ia lakou kiipuna e pa‘a
pt ai ko lakou ‘ike. A laila, ma ka wa e lohe ‘ia ai ua mo‘olelo, a‘o ‘ia ihola ka ‘ike o
ia ‘ohana i na hanauna hou. Ho‘opa‘a ‘ia akula ke ‘ano o ka lahui lehulehu o ke ao
ma mua ma loko o na mo‘olelo.

Ua ho‘ike moakaka ‘ia ma loko o ka mo‘olelo no ‘Aukelenuia‘ika. Mai ka wa o kona
hui ‘ana me Kamo‘oinanea, hui a‘ela ‘o ‘Aukele me kona mau kiipuna. Na ia mau
ktipuna i kokua ia ia. Ma ia mau wa i kékua ‘ia ai ‘o ia, he ‘ike ke ‘ano o ke kokua.
He ‘ike ka mea i pono ai ‘o ia ma kona wa pilikia. Ho‘ike ‘ia ia ‘Aukele na inoa o
kona ‘ohana a ma kona hiki ‘ana i ke alo kupuna, ho‘ike ‘ia maila ka ‘ike kupuna
o kona welo pono‘i e pono ai ‘o ia i ia wa. P&ia pti né ma ka mo‘olelo no Kalapana.
He keiki ‘o ia no loko o kekahi ‘ohana ho‘opapa. A na ia ‘ike welo ‘ohana i ho‘ike
ia ia i n3 hana e pono ai ‘o ia. P€la n6 ho‘i e pono ai kiakou o nei wa na mamo ho‘i
o ia mau kapuna.

No kéia ka‘akalai mo‘olelo, ‘o ka nana nui ‘ana i ke kii‘auhau o ka mea nona ka
mo‘olelo kekahi hana e ‘ike ai i ke ‘ano o ka ‘ike ‘ohana. Ma o ka maka‘ala ‘ana i
nia hana a ka po‘e o ia ki‘auhau e ‘ike ai na ‘ohana Hawai‘i i ka kikou mau hana
e pono ai i kéia mau la. Eia kekahi, ‘oiai he mau mamo kakou lahui a pau na ke
kupuna like ‘o Haloa, he ‘ohana kikou a pau. Ma muli n6 ho‘i, he mau mo‘olelo na
mo‘olelo kupuna e pili ana i ko kikou mau ‘ohana a pau. He mea nui ke ka‘auhau
imea e ‘ike ai kikou Hawai‘i i ke ‘ano no‘ono‘o Hawai‘i o ka wa ma mua e alaka‘i
ai i ko kakou no‘ono‘o ‘ana i kéia wa.

He MoO‘OLELO KA HA‘AWINA

Nui ka ‘ike mai na mo‘olelo mai. E ho‘ohana ‘ia ana na ka‘akalai mo‘olelo he ‘ekolu
iho‘ike ‘a a‘ela e unuhi ai i kekahi ‘ike mai loko mai o kekahi mau mo‘olelo. ‘Ano
‘apiki ke ‘ano o kéia ‘ike no ka mea he ‘ike e pili ana i ka mo‘olelo a me ka ‘ike
laula no ke kino o ka mo‘olelo. Me ka ho‘ohana ‘ana i na hi‘ona mo‘olelo o mua,
e ho‘ike pt ‘ia ana ka iwikuamo‘o o ‘ekolu mau mo‘olelo kahiko no kekahi mau
keiki diwaiwa o ke au ma mua: ‘o Punia, ‘o Kalapana, a me ‘Aukelenuia‘ika. ‘O ka

iwikuamo‘o o ka mo‘olelo, ua pili ia i na hi‘ona like o kéla mo‘olelo kéia mo‘olelo.
Ma lalo nei, e ho‘ike ‘4a ana na hi‘ona like o na mo‘olelo ‘ekolu me ka mana‘o ho‘i
he iwikuamo‘o kéia mau hi‘ona no nia ha‘awina keiki o ka wa i kakau ‘ia ai kéia
mau mo‘olelo. No laila, he ‘ano iwikuamo‘o ha‘awina kéia e ho‘ohana ai i kahua
ho‘omakaukau ha‘awina Kaiapuni. ‘A‘ole wale no kéia ‘ike ‘o na ‘apana ‘ike a pau
o na mo‘olelo. He mau hakina iki wale no i ‘ike ‘ia ma nei papahana. E noke pt
kakou i ka ‘imi mau i ka ‘ike mai loko mai o ka mo‘olelo kahiko.

Ka Mo‘o‘ike

Ma ni mo‘olelo kupuna a pau a‘u i heluhelu ai, helu mua ‘ia ka mo‘olelo kai‘auhau
o ka mea nona ka mo‘olelo. Ua ho‘ike ‘ia a‘ela ma mua i ke ‘ano waiwai o ka
mo‘olelo kii‘auhau i na me‘e mo‘olelo i mau mea kokua e ko ai ko ka me‘e holomua
‘ana ma ka mo‘olelo. I mea pa ka helu ‘ana i ka mo‘olelo kii‘auhau e ‘ike ai ka mea
heluhelu i ke kumu i loa‘a mai ai ‘o ka mea nona ka mo‘olelo a me kona ‘ano. Ma
ka ho‘ohana ‘ia ‘ana o ka mo‘olelo i ha‘awina a‘o, ‘o ka ho‘ike ‘ana i ke kumu e loa‘a
mai ai ‘o ka mea nona ka mo‘olelo ka hana mua. Ho‘ike na mo‘olelo, ua ho‘omaka
‘1a ke a‘o ‘ana ma ka ‘ike kumu, ‘o ia ho‘i, ma ka ho‘ike ‘ana i ka mole o ka ‘ike.

Ma na Kula Kaiapuni i kéia manawa, he mea ma‘amau ka ‘imi ‘ana i ha‘awina
haole e unuhi ai e like me ni ha‘awina i ho‘ike ‘ia a‘e nei. ‘O ka mea pa‘akiki
o kéia hana, ‘a‘ole no ka mo‘olelo kii‘auhau o ia ‘ike he ‘clelo Hawai‘i ma ka
‘ikena Hawai‘i. He mana‘o ma‘alahi wale n6 kéia e maopopo ai. ‘A‘ole né he mau
ha‘awina ka na kumu ‘clelo Pelekania i unuhi ‘ia mai kekahi ‘lelo ‘oko‘a. He ‘ole
loa ia ‘ano ha‘awina ma na kula ‘6lelo Pelekinia no ka mea ua nui loa na ha‘awina
i ho‘omakaukau ‘é ‘ia e ka po‘e ‘clelo Pelekania nona ia ‘ikena. Ma o ka ho‘omaka
‘ana ma ka ‘ikena o ka Hawai‘i e ho‘okumu ai i ke kahua ha‘awina e ‘ike ai na
haumana i kekahi pilina Hawai‘i i ia ‘ike. He mea nui kéia i3 lakou ma na Kula
Kaiapuni no ka mea ‘o ka ‘6lelo Hawai‘i a me ka ‘ike Hawai‘i ke kahua ‘ike o na
Kula Kaiapuni.

‘A‘ole no6 e hana ‘ia péia i mea e emi ai ke kiilana o na ‘ano ‘ike ‘é a‘e a pau o ka
honua. I mea kéia e ho‘okahua ai i ka ‘ikena o ka ‘ike haumina ‘6lelo Hawai‘i.
‘Oiai he ‘ikena a‘o ko kakou, na ia ‘ikena e alaka‘i i ko kakou no‘ono‘o ‘ana a me ke
kalai ‘ana i ka ‘ike honua. ‘O ka ‘ikena ke ala e loa‘a mai ai ka hua o ka no‘ono‘o.
Ina ‘a‘ohe o kakou ‘ikena, a i ‘ole na ha‘i mai ko kakou ‘ikena, ‘a‘ole ana kakou
Hawai‘i e kalai i ka ‘ike honua kohu Hawai‘i ala. Kakala ‘ia e na Kula Kaiapuni
ma na ‘olelo alaka‘i a me na makia, e ho‘okahua ‘ia ke a‘o ma na Kula Kaiapuni

ma luna o ka ‘clelo Hawai‘i a me ka ‘ike Hawai‘i. ‘A‘ole e ‘ike ana ka haumana i
ka ‘6lelo Hawai‘i a i ‘ole ka ‘ike Hawai‘i ina ‘a‘ohe ona ‘ikena Hawai‘i e alaka‘i ai i
kona no‘ono‘o. Na ia ‘ikena Hawai‘i e alaka‘i i kona kalai ‘ana i na ‘ano ‘ike ‘€ a‘e a
pau o ka honua. He hopena p6‘ino no na‘e e maka‘ala ai kikou kumu Kaiapuni no
ka mea ina a‘o ‘ia ka haumana me he haole, e haole ana né ka hopena. ‘A‘ole kéla
‘o ka pahuhopu o na Kula Kaiapuni.

Ka ‘Omaka

He mau keiki aiwaiwa ‘o ‘Aukelenuia‘ikii, ‘o Kalapana, a me Punia. He mau keiki
Hawai‘i lakou e like me ki kakou mau keiki e ola nei. Na likou i ho‘ike maila ia
kiakou i ka ikaika a me ka mana o ni kamali‘i Hawai‘i ina pono ke ‘ano o ko lakou
hanai ‘ia ‘ana. Ho‘opunahele ‘ia ‘o ‘Aukele e kona makuakane, a péla n6 ho‘i kona
malama ‘ia e ona mau kiipuna. Ma muli o kona malama pono ‘ia, ua komo maila
ke aloha ‘ohana a me ka malama ‘ohana i loko ona. Na ia mau ‘ano kapono i
alaka‘i i3 ia ma luna o ka wa‘a o kona mau kaikua‘ana e milama ai ia lakou. Péla
‘o Punia, i loko o ka weliweli o kona hopena, ua ulu ke aloha makua i loko ona, a
na ia aloha i alaka‘i i3 ia ma kona huaka‘i e ki ai kona miakaia ma luna o ka mea
nana i ho‘opé‘ino i kona makuakane. I ko Kalapana aloha makua, ua mau loa pt
no ka lohe ‘ia o kona inoa a hiki i kéia wa. Ua ho‘a‘o lakou keiki e milama i ko
lakou ‘ohana.

No na ha‘awina ‘6lelo Hawai‘i e a‘o aiina keiki Hawai‘i, he mea nui ka ho‘ike ‘ana
i ke kumu e a‘o ai i ka haumana i ka lakou mau ha‘awina. ‘O ia ho‘i, e malama i
ka ‘ike ‘clelo Hawai‘i i ‘ole e nalo. Ho‘omana‘o ‘ia maila kéia ha‘awina i loko o ka
ntpepa Ka Puuhonua o na Hawaii, i ka 12 26 o ‘lanuali i ka makahiki 1917. Kakau

‘la mai nei kekahi ‘6lelo a‘oa‘o, “I ikeia no ke kanaka no kekahi lahui ma kana olelo.

Ina e nalowale ana ka olelo makuahine o kekahi lahui, e nalo hia aku ana no ia
lahui” (‘a. 1). He wa ko‘iko‘i kéia e malama ai i na ha‘awina kupuna i waiho ‘ia mai
nei na kakou e like me ka malama ‘ana o na keiki diwaiwa o na mo‘olelo. ‘O ka
kakou ‘clelo ke nalohia nei. E ‘ike na haumana i ke kumu e pa‘a ai i na ha‘awina
‘olelo i ‘ole kakou e nalo pa me ka ‘6lelo.

No kakou, e na Hawai‘i, ua hana ‘ino ‘ia ka kakou ‘olelo makuahine a me ka ‘ike
lahui Hawai‘i e like me na ‘ohana o kéla mau keiki aiwaiwa o ke au ma mua. E ha‘i
mau kakou i na haumana i ua mo‘olelo ala me ka mana‘o é he ‘ike ko‘iko‘i loa kéla
e ho‘opa‘a ai lakou. Ma ka ‘ike ‘ana o ka haumana i ke kokoke loa o ka pau ‘ana o
ka ‘Olelo Hawai‘i a mai hala loa e komo ai ke aloha ‘clelo makuahine i loko o ka

haumana. E makemake pt ana na keiki diwaiwa o nei wa e malama i ke a‘o makua
e like me na aiwaiwa o mua. ‘A‘ole ka kakou mau keiki e ku‘upau nui ana ma na
‘ale kai nui o ka ‘clelo Hawai‘i ina ‘a‘ole komo ke aloha ‘olelo i loko loa o ka na‘au.
Ina no6 e komo ke aloha ‘6lelo i loko lilo 0 na haumana, e lilo ana kéia ‘clelo i ‘6lelo
e koho mau ‘ia ana e ka haumana.

Ka Ho‘okua

Ma ko Kalapana a‘o ‘ana i ka ho‘opapa, ‘a‘ole kona makuahine i ho‘okikina ia ia e
hana. Ma hope o ka ‘ike ‘ana o Kalapana i ka makemake o kona makuakane ma
mua o kona ha‘alele ‘ana no Kaua‘i, ua ku‘upau ‘o ia ma ia ala a ko6 ka pahuhopu.
Ua maopopo loa id Punia ka pahuhopu o kana mau hana e kit ai kona makaia ma
luna o Kai‘ale‘ale. ‘O ka noke mau akula né ia a ko kona pahuhopu. Ho‘a‘o mau
akula ‘o ‘Aukele i ke ki‘i ‘ana i ka Wai Ola a Kane a i ka lua o ka manawa ua ko
akula kona pahuhopu. Ua koho kéia mau keiki aiwaiwa e ho‘okua mau i loko o ka
‘inea hana nui.

Ma na Kula Kaiapuni, ua ho‘okahua ‘ia ka pahuhopu laula o ka papahana ma luna
o ka ‘dlelo a me ka ‘ike Hawai‘i. He pahuhopu i koho ‘ia ma mua e na kula, a laila
koho n3 makua e ho‘ouna i ka lakou mau keiki i ia papahana. ‘O ka mea koe ka
loa‘a ‘ana o ke ala e koho ‘ia ai kéia pahuhopu e ka haumana. Ma na mo‘olelo, he
mea nui ke aloha makua i na me‘e, a ‘o ia no kekahi kumu nui i koho ai lakou
keiki i ko lakou mau pahuhopu. No kakou i kéia wa, na na kumu Kaiapuni e ki i
mau kumu ho‘ohalikelike na na haumana e a‘o nei ma o ki kakou mau ha‘awina
a me ko kakou nohona kumu. ‘A‘ole wale né kakou e ha‘i i na keiki i ka hana, e
hana like pta no.

Ua ‘ike ‘la ma na mo‘olelo, ua holo na keiki ma ke ala i huaka‘i mua ‘1a e na 1ala
‘ohana. No ‘Aukele, aia aku nei kona mau kiipuna ma ke ala a i ka Wai Ola a Kane.
Ma ka lu‘u ‘ana e like me kona makuakane i kit ai ko Punia mikaia ma luna o
Kai‘ale‘ale. He moakaka loa ke ala a Kalapana i ka‘i ai ma ke ala like loa me kona
makuakane. ‘O ka mea na‘e i ‘oko‘a ai kéia mau keiki me ko lakou mau makua
ka pahuhopu i ho‘okd ‘ia. He hana aiwaiwa ke kalia ‘ana o ka kakou mau keiki i
na nu‘u ki‘eki‘e i pii mua ‘ia e kakou miakua me ke ki ‘ana o lakou i ke ‘aki i hiki
‘ole ‘4a e na makua. No kakou kumu a me ka kakou mau ha‘awina, e ‘ike ‘ia ana
ke ala e ka‘i ai na hanauna hou i ke ala e ka‘i ‘ia nei e kakou kumu. No laila ho‘,
e ‘Olelo Hawai‘i na kumu i n3 manawa a pau. E ho‘okahua i na papahana nui o ke

kula ma luna o ka ‘ike kupuna. E hilina‘i kakou i kéia ala a kakou e kipaepae nei
no ka kikou mau haumana. I loko n6 o ka luhi a me ka malo‘elo‘e i ka hana nui, e
ho‘okua kikou no ka pono o ni kama ‘6lelo Hawai‘i o kéia mua aku.

Ka Ho‘oniho

‘O ka ho‘oniho ‘ana ka hana a ka po‘e hahau pa péhaku. He mau niho ko ka pa
pohaku e pa‘a ai ka pa i ‘ole e hiolo. P&ia pti na mo‘olelo. ‘A‘ole ka mea nona ka
mo‘olelo e hana ana nona iho me ke komo ‘ole mai o kekahi mana‘o a ‘ike paha
mai waho mai ona. ‘O ka mo‘olelo kekahi niho e pa‘a ai na ha‘awina o ke ola. Ma
na mo‘olelo, ua ‘ikea ke komo maoli mai o kekahi “‘ike” hou aku mai waho mai
o ka mea nona ka mo‘olelo. Halawai nui akula ‘o ‘Aukele me kona mau ktipuna
ma ka mo‘olelo holo‘oko‘a. Na lakou i a‘oa‘o aku i3 ia me ke koipale pti i kona ala
e huaka‘i ana. ‘O Kamo‘oinanea, kona kupunahine, ka i ha‘awi id ia i na lako e ola
ai ‘o ‘Aukele ma ka huaka‘i. Ho‘ohala akula ‘o ia i na kia‘i o ke ala e hiki ai i ka
Wai Ola a Kane, ‘o Kaukihikamalama, ‘o Kanena‘iau, ‘o Hawewe, ‘0 Kinenaenae,
‘o Kuemau a me Luahinekaikapu. Na lakou i kuhikubhi i3 ia i ke ala e hiki ai i mua
o ka Wai Ola a Kane. Nui ptu ke kako‘o mai o ko Namakaokaha‘i ‘ohana kekahi.
Na kona mau kaikunane manu i a‘o ia ‘Aukele i ka lele ‘ana, a laila ‘o Kanemoe
ka i ho‘i me ia i Kaaihelani e ‘imi ai i kona ‘ohana. Nui loa ko ‘Aukele kiko‘o ‘ia e
kekahi po‘e. Ma ke alu like ‘ana i ko ai ko ‘Aukele pahuhopu.

Péla pti no ‘o Kalapana ma ke komo pii ‘ana mai o ka ‘ike a Kalaoa, ‘o ke kaikua‘ana
o kona makuahine. Na Kalaoa mai ka ‘ike e ola ai na iwi o ko Kalapana makuakiane
i kona lanakila ‘ana ma luna o Kalaniali‘lloa ma. Fia kekahi, ma kona hiki ‘ana
i Wailua e pae ai, na kekahi kama‘dina i kékua i ia i ke kuhikuhi ‘ana i ke ala a
hiki mai i mua o ke ali‘i ho‘opapa. Ma loko pit n6 o ka wa ho‘opapa o likou, na ke
kaikaina o Kalaniali‘iloa na Keli‘iokapa‘a i nonoi mau i ka po‘e ho‘opapa o Kaua‘ie
hoaikane aku i3 Kalapana o kilua ‘ia 1akou e ke keiki. Me ka loa‘a ‘ole o kekahi ‘ike
a me ke kokua mai waho mai ona, e ha‘ule ana n6 paha na mea a pau.

Ma ka heluhelu ‘ana i nei mau mo‘olelo, hana nui kéia po‘e keiki. Ak3, ‘a‘ohe loa‘a
o ka mo‘olelo ina ‘a‘ole kekahi po‘e kiko‘o i komo mai. No laila, ma ke alu like ‘ana
i hana ‘a ai na hana aiwaiwa a kéia mau keiki nei. No kéia mahele, ‘o ke kako‘o
kekahi mea nui e ho‘okomo ai i loko o na ha‘awina a pau. E lilo ana kéia i mea
nui e holomua ai ka papahana Kaiapuni. E ka‘ana kakou i ko kikou mau mana‘o
a me ka kikou mau ha‘awina. ‘A‘ole kéia ‘oihana kumu Kaiapuni he ‘oihana e

komo ho‘okahi wale ai n6. E ‘imi i po‘e kiko‘o ma ka ‘ike ‘Glelo Hawai‘i a me
na kumuhana a kakou e a‘o nei. No ka mea, palua ka nui o ka hana a na kumu
Kaiapuni. ‘A‘ole n6 a he kanaka i hiki ke ho‘oké i na koina ‘clelo Pelekania a me
na koina ‘clelo Hawai‘i ‘o ia ho‘okahi. No ka pono o ni keiki, e ‘imi mau i po‘e
kako‘o no na kumuhana a‘o a pau. He mea ia i pa‘a i ka nohona kupuna ma ka
mo‘olelo a he pono.

Ka Palua

He mea ‘ihi‘ihi ka helu ‘elua. He mole palua ko ka honua a me na mea ola a pau.
Nui na pilina palua o ka nohona Hawai‘i. ‘O ke kane a me ka wahine, ka ‘ai a me ka
‘ina‘i, ka po a me ke ao, a péla wale aku no. ‘O ka mea kiipaianaha o kéia mau pilina
palua ka hua o ko laua hui ‘ana. No laila, ho‘ike maila na mo‘olelo i ka hua waiwai
loa o ka hui ‘ana o ‘elua mea. Aia ma ka hui ‘ana o ‘elua mea e ulu ai kahi mana.
He ‘ano‘ano wale n6 ka ‘ano‘ano. Ma ka hui ‘ana o ia ‘ano‘ano me ka honua e ola ai.

Ma loko o ka mo‘olelo no Punia, ua kipa ‘ia ka makaula ma ko Hina ‘ono ‘ana i na
‘ano ‘ai kapu o ia wa. Ho‘ike mai ka makaula i ke kumu o kona ‘ono ‘ana péla a he
keiki. Ma ia mahele, ua hele a 16‘ihi ka ‘olelo a ka mea kakau no ka hui ‘ana o ka
makaula a me Leimakani. Ma o ke ‘ano o kéla hui ‘ana e ‘ike ai ka po‘e heluhelu
mo‘olelo i ko Punia ‘ano kapu diwaiwa. Pé&ia pa ‘o Kalapana, ma kona hui ‘ana
me na 'elemakule ma ke kai ma mua o kona pae ‘ana i Kaua‘i e ‘ike ai kakou po‘e
heluhelu i ko Kalapana mana‘o ‘ia he akamai e kekahi mau kipuna holo moana o
ia wa. Ho‘ohanohano kéla mau ‘elemakule i3 ia no kona aloha nui i ka makuakane.

Ma hope mai o kéia mau huina mua o ni mea nona na mo‘olelo, hui lakou me na
hoa paio. Hapai ‘ia mai kekahi ‘ano mana‘o like e Kieran Egan (1989), no ‘elua mea
e ki‘é‘é ana kekahi i kekahi a kapa ‘o ia i ia kumuhana he ‘Oko‘a Palua. Wehewehe
‘o Egan, he mea nui ke kii‘é ‘ana o kekahi i kekahi no ke a‘o ‘ana i ke ‘ano “maika‘i”
o kekahi mea ma kahi o kona ‘ano “‘ino.” Ho‘lke ‘ia na ‘ano pono a me na ‘ano

pono ‘ole ma o ka hui ho‘okahi ‘ana o kekahi mau hoa paio.

Ma loko o na Kula Kaiapuni, hopohopo mau na luna o ka ‘Oihana Ho‘ona‘auao i
ka paio ‘ana o kekahi ‘6lelo i kekahi, kekahi ‘ikena i kekahi. ‘A‘ole lakou e ‘ike nei
he mau mea na ‘6lelo ‘elua e ‘oi aku ai ka na‘auao o na haumana Hawai‘i. I loko
no o ke kalai ‘ana i na ‘ano ‘ike ‘elua e maopopo ai i ka haumana ke ‘ano ‘oko‘a o

ka honua ma kahi o kona ‘ano pono‘i iho. He mea ke a‘o ‘ana i na ‘ano ‘ike ‘elua e
moakika ai ka ‘oko‘a o kekahi i kekahi. Ma o ka hui ‘ana o na ‘ikena ‘elua, ma ke
ka‘ina a‘o kiipono, e pono ai na haumana. No laila, he ma‘amau i ka po‘e lehulehu
ka hopohopo ‘ana, mali‘a o makaukau ‘ole na keiki ma ka ‘lelo Pelekania. E nana
pt kakou i ka kakou ‘clelo iho no e like me ka ‘lelo kuhikuhi a na kiipuna ma ka
napepa kahiko. E ‘oi aku ana nd ka ka na‘auao o ka haumana ma kona ‘ike ‘ana
ina ‘olelo ‘elua, ‘a‘ole ka ‘Glelo Pelekania wale né. E ola pt ana né ho‘i ko kakou
lahui ma ka kakou ‘6lelo.

PANINA

Ua ho‘ike ‘la a‘ela kekahi mana‘o mailani wale né e ho‘olauna ai i mua o ka
lehulehu ke ‘ano o ka ho‘ohana ‘ia o na mo‘olelo kahiko i mau ha‘awina na na
keiki o ke au ma mua. Ua kikala pt ‘ia no ka pono o kakou i ka ho‘ohana mau
‘ana i ka kakou mau mo‘olelo i mau ha‘awina hohonu no kéia au. Ma o kéia mau
ka‘akalai mo‘olelo e ahuwale ai na hi‘ona mo‘olelo a me kona iwikuamo‘o. E ‘ike
kakou i kéia iwikuamo‘o a e ki né i ka mana ‘ai. E a‘o kikou i ka kikou mau keiki
e like me ke ‘ano e pono ai ko kakou lahui. Eia pt, e ho'oka‘ina mua kikou i ka
‘clelo Hawai‘i a me ka ‘ikena Hawai‘i ‘o ia na kumuhana mua e a‘o ai i na kama
Hawai‘i. Péla e kakulu pono ai i ko lakou mo'okfi‘auhau na‘auao a me ko lakou
kahua ‘ikena Hawai‘i.

He nui na hakina ‘ike e koe nei i loko o na mo‘olelo kupuna e laha nei. E noke
kakou i ka noi‘i ‘ana i ke ‘ano Hawai‘i maoli o ka ho‘ona‘auao, a e a‘o kakou i na
keiki Hawai‘i ma ke ‘ano he Hawai‘i. Mai ko lakou kahua ‘ikena Hawai‘i e ikaika
ai a e ma‘alea ai lakou ma na hana a pau o ko lakou ola. Ua ‘Glelo ‘ia i ka makahiki
1862 e Mataio Kekiianao‘a no ka maka‘ala ‘ana i ka wa e loa‘a ‘ole ai na kanaka
Hawai‘i i na‘auao pono no ka mea ma ia wa e ki ai ka haole i ka moku. E ho‘ola
kakou i ka na‘auao Hawai‘i e kii mau ai ka Hawai‘i i ka moku. Mahalo.

No KA MEA KAKAU

‘O Kalehua Krug ka Luna Ho‘omalu o ka ‘Aha Kauleo Kula Kaiapuni a he kumu ‘o
ia ma ke Koleke Ho‘ona‘auao o ke Kula Nui o Hawai‘i ma Manoa. He ‘ohana ‘6lelo
Hawai‘i kona ‘ohana ma ka ‘aina nani o Wai‘anae.

Kalehua Krug is the chair of the ‘Aha Kauleo Hawaiian Immersion Advisory
Council and is a faculty member of the College of Education at the University of
Hawai‘i at Manoa. He and his family live in Wai‘anae, and they ‘6lelo Hawai‘i.

SUMMARY

This article is a collection of histories, examinations, observations, and feelings
of a kumu Kaiapuni over the last 17 years. This article examines the current state
of the Hawaiian-language education curriculum within Ka Papahana Kaiapuni
(Hawaiian-language medium schools). Current curricular trends of the federal and
state departments of education have led Hawaiian-language immersion teachers
to utilize curricula translated from English to meet educational mandates.

Utilizing data collected from traditional Hawaiian-language literature (mo‘olelo) to
describe a mo‘olelo-based Hawaiian theory of curriculum development centered
on structures of Hawaiian genealogy and recollections of history, this article calls
on kumu Kaiapuni to reexamine our curricular choices. This article maintains that
our kiipuna honed educational strategy to a science as it pertained to our children,
our ways of knowing, and our knowledge. Hawaiian educational methods are
found within traditional Hawaiian-language literary accounts, and these methods
can be utilized as well-researched foundations of curriculum development for
Hawaiian-language immersion schools today!

This article takes a look at the lessons found within three different traditional
Hawaiian-language stories that are currently used in the Papahana Kaiapuni
and the knowledge held within them. The article discusses the genealogy of the
Hawaiian-language curriculum and its path throughout history, relating it to our
contemporary issues. It draws a contextual divide between an authentically derived
Hawaiian-language curriculum and English-Hawaiian translation to describe
the devastating impact that the English language (and the ideology of those who

brandish it) has had on the continuation of Hawaiian knowledge through the
Hawaiian language. Much of the information held within this article is the philo-
sophical child of the 1862 declaration of Mataio Kek@ianao‘a, the president of the
Ministry of Education, which describes how English-only education, if not carefully
monitored, will create cultural gaps that will leave us as Hawaiians “uneducated”
in our ways and vulnerable to foreign influence. And as such, this article points
out how those gaps have been filled by the language, practices, and beliefs of those
who premeditatedly constructed our current state of affairs.

In the search for resolution, this article walks through strategies that were used by
the author as decryption tools in the project to locate the information within the
stories. Then, the article describes the themes that were found in the mo‘olelo that
helped to shape the author’s personal teaching foundation, upon which many of
his current curricular decisions are based. This author attempts to unearth some
potential truths in regard to Hawaiian educational curricular decision-making
from a traditional perspective as represented through mo‘olelo. It is also a call to
kumu Kaiapuni to consider the impact of our curricular decisions on the future of
our lahui. Aloha.

